Avgerð tikin 29.10.2003, j. nr. 03-03-31-1


- mvg-eftirstøða
- innlating av mvg-uppgerð
- renturokning
- gjaldkomudagur
§§ 20, 21, 22 og 23 í mvg-lógini

· Samandráttur: Smápartafelag, eitt virki, hevði eina mvg-skuldin fyri árini 1999, 2000, 2001 og fram til 31. mars 2002 uppá 676.442 kr. Harafturat kravdi Toll- og Skattstova Føroya í rentu kr. 155.319. Hesa avgerð kærdi virkið.
Í viðmerking segði Skatta- og avgjaldsnevndin, at virkiðð ikki hevði latið inn mvg-uppgerðir til tíðina, og avgjaldið varð tí hækkað sambært § 21 í mvg-lógini.
Tað er óheppi, at tað ganga trý ár, áðrenn Toll- og Skattstova Føroya verður varug við, at ongar uppgerðir eru latnar inn, og metingin verður gjørd. Men tað verður ikki mett at hava nakra ávirkan á renturokningina, tá heimildin at renturokna er knýtt at gjaldkomudegnum, tá kravið fellur til gjaldingar, og hesin er ásettur fast í lógini.
Samanumtikið metir nevndin, at heimildin at krevja rentur av ov seint goldnum avgjaldi er knýtt at gjaldkomudegnum. Tá hesin dagur er ásettur í lógini til at verða 1 mánað og 10 dagar ávikavist 15 dagar aftan á endan á avgjaldstíðarskeiðnum (um talan er um stytt avgjaldstíðarskeið), og hetta eisini er greitt definerað í lógini, verður mett, at heimildin hjá Toll- og Skattstovu Føroya at krevja virkið eftir rentu av ógoldnum avgjaldi frá 1. januar 1999 til 31. mars 2002 er greið. Tí avgjørdi Skatta- og avgjaldskærunevndin at staðfesta avgerðina hjá Toll- og Skattstovu Føroya. 

Málslýsing:
Tann 4. januar 1999 álegði Toll- og Skattstova Føroya smápartafelag, einum virki stytt avgjaldstíðarskeið sambært § 23a í meirvirðisgjaldslógini vísandi til, at felagið var í eftirstøðu við meirvirðisgjaldinum og hevði ikki latið allar uppgerðirnar inn. Felagið skuldi hereftir lata mvg-uppgerðir inn mánaðarliga.

Tann 25. juni 1999 lat felagið mvg-uppgerð inn fyri tíðarskeiðið 1. januar til 31. mars 1999. Tann 1. juli 1999 sendi Toll- og Skattstova Føroya felagnum hesa mvg-uppgerð aftur við kravið um, at felagið sendi nýggjar mvg-uppgerðir inn fyri hvønn mánaða sær, soleiðis sum kravt var í skrivinum frá 4. januar 1999

Smápartafelagið sendi ikki nýggjar mvg-uppgerðir inn, og hóast tað tá er vanligt, at Toll- og Skattstova Føroya ger eina meting av avgjaldinum sambært § 21, stk. 3 í meirvirðisgjaldslógini, var hetta ikki gjørt. Orsøkina til hetta sigur Toll- og Skattstova Føroya vera ein tekniskur feilur.

Í januar 2002 fekk økisskrivstovan fráboðan frá Stýrinum um, at uppgerðirnar manglaðu. Uppgerðirnar vóru síðan fyribilsásettar av Toll- og Skattstovu Føroya 21. februar 2002. 18. apríl 2002 var Toll- og Skattstova Føroya á eftirlitsvitjan á virkinum, og tá hevði kærarin sínar egnu uppgerðir við.

Í eftirlitsfrágreiðingini, sum var send virkinum 25. juli 2002, var upplýst, at mvg-skuldin var kr. 689.095, og eftir at renturokning var framd, var upphæddin kr. 838.838.

Broytingarskriv var sent 11. desember 2002, har mvg-skuldin fyri árini 1999, 2000, 2001 og fram til 31. mars 2002 verður uppgjørd til kr. 676.442. Harafturat krevur Toll- og Skattstova Føroya í rentu kr. 155.319.

Kærarin kærir hesa avgerð tann 8. januar 2003.

Kæran og grundgevingarnar fyri henni:
Í kæruni frá 8. januar 2003 ger kærarin greitt, at hann ikki góðtekur at gjalda fyri forsømilsir hjá Toll- og Skattstovu Føroya og vísir fyri tað fyrsta á, at Toll- og Skattstova Føroya í grannskoðanarfrágreiðingini sigur, at mvg-uppgerðirnar áttu at verðið automatiskt mettar, so hvørt sum freistin var farin, men av einari ella aðrari orsøk var hetta ikki gjørt. Fyri tað næsta vísir hann á, at Toll- og Skattstova Føroya í brævi frá 28. oktober greiðir frá, at í skipanini hjá Toll- og Skattstovu Føroya er hendir ein tekniskur feilur, og tí eru eingi girokort send út, og ongar metingar gjørdar. Fyri tað triðja sigur hann, at tá virkið lat girokort inn fyri 1. ársfjórðing 1999, fingu tey tað aftur í høvdi og hoyrdu onki aftur frá Toll- og Skattstovu Føroya, fyrr enn tey fingu 33 mvg kort við metingum í sama brævbjálva, men framvegis ikki fyri 1. ársfjórðing 1999.

Tá girokortini vóru útskrivað, sendi virkið tey inn aftur við røttum upphæddum (íroknað fyri 1. ársfjórðing 1999), og var renta síðani roknað sum vanligt av Toll- og Skattstovu Føroya. Men ikki fyrr enn alt mvg-ið var goldið íroknað tilskrivaðar rentur, kemur avrit av manuelt roknaðari rentu aftur í tíðina. Hetta sigur kærarin seg ikki kunna góðtaka, tá tey nú hava handlað í góðari trúgv og goldið alla mvg-salduna sambært kontoyvirliti frá Toll- og Skattstovu Føroya.

Kærarin ger vart við, at innkrevjingardeildin hjá Toll- og Skattstovu Føroya kennir lógina og átti at verið varug við hetta fyri langari tíð síðani. Um mvg-ið hevði verið innkravt fyrr, hevði tað eisini verið goldið, og hendan stóra rentan hevði ikki verið aktuel.

Í skrivi frá 2. juni 2003 verður av advokati kærarans víst á, at málið snýr seg um, at Toll- og Skattstova Føroya við broytingarskrivi frá 11. desember 2002 hevur framt broytingar í mvg-álíkningini fyri 1999, 2000, 2001 og fram til 31. mars 2002 og hevur samstundis tilskrivað rentur, hóast ongi krøv áðrenn nevnda dato vóru send skattgjaldaranum.

Víðari verður sagt, at Toll- og Skattstova Føroya tann 28. oktober 2002 hevur sent út ætlanarskriv, sum innihelt tær tilskrivaðu renturnar, sum tá vóru uppgjørdar til kr. 155.319.

Greitt verður frá, at smápartafelagið lat inn uppgerðir sum vanligt í 1999, men av eini ella aðrari orsøk kundi Toll- og Skattstova Føroya ikki góðtaka uppgerðirnar og kravdi, at felagið lat inn mánaðarligar uppgerðir, hóast vanliga reglan sigur, at uppgerðir skulu gerast kvartárliga. Felagið helt fast við sítt, meðan Toll- og Skattstova Føroya helt fast við sítt, og tí endaði samskiftið millum partarnar.

Síðani hendir onki í málinum fyrr enn í 2002, tá smápartafelagið brádliga fær metingar fyri øll árini samstundis, eins og Toll- og Skattstova Føroya tá boðar frá, at felagið umframt meirvirðisgjaldið eisini skal rinda rentur av eini skuld, sum ikki áður hevur verið kravd av tí.

Advokaturin vísir á, at ein avgerandi fyritreyt fyri, at skattavaldið kann krevja rentur, sum í hesum føri, er at neyðug lógarheimild fyriliggur fyri hesum.

Í § 21 í meirvirðisgjaldslógini er ásett, at um skattgjaldarin ikki letur inn uppgerð rættstundis, verður avgjaldið fyri viðkomandi avgjaldstíðarskeið hækkað við 1%, tó í minsta lagi við kr. 300 og í mesta lagi við kr. 1.000. Sambært § 21, stk. 3 skal Toll- og Skattstova Føroya eftir lokna inngjaldingarfreist fyribils áseta avgjald hjá virkinum út frá eini meting. Av málinum framgongur, at Toll- og Skattstova Føroya ikki hevur hildið seg til reglurnar í § 21.

Í meirvirðisgjaldslógini § 22, stk. 2 verður ásett, at er avgjaldið ikki goldið til tíðina, skal 1,5% gjaldast í mánaðarligari rentu fyri hvønn byrjaðan mánaða frá og við gjaldsmánaðinum at rokna, tó í minsta lagi kr. 100 fyri eitt avgjaldstíðarskeið. Rentan verður somuleiðis goldin av hækkingini av avgjaldinum sambært § 21, stk. 1 fyri hvønn byrjaðan mánaða frá gjaldmánaðinum at rokna.

Av hesum framgongur, at Toll- og Skattstova Føroya onga heimild hevur at krevja rentu av ikki útskrivaðum avgjaldi einans orsakað av, at skattgjaldarin ikki hevur latið inn uppgerð.

Einasta avleiðingin av, at skattgjaldarin ikki letur inn uppgerð til tíðina, er, at avgjaldið kann hækkast samsvarandi § 21, stk. 1, og at Toll- og Skattstova Føroya sambært stk. 3 kann áseta avgjaldið út frá eini meting. Út frá hesum metir advokatur kærarans, at Toll- og Skattstova Føroya ikki hevur heimild til at rokna rentu við afturvirkandi gildi.

Á fundi í Skatta- og avgjaldskærunevndini tann 29. oktober 2003 møtti advokatur kærarans. Hann greiddi í stuttum frá gongdini í málinum og endurtók grundgevingarnar fyri, hví mett var, at Toll- og Skattstova Føroya ikki hevur heimild til at krevja rentur við afturvirkandi gildi.

Avgerðin hjá Toll- og Skattstovu Føroya og grundgevingarnar fyri henni:
Toll- og Skattstova Føroya greiðir frá, at felagið tann 4. januar 1999 hevði fingið boð um stytt avgjaldstíðarskeið, og frá 1. januar 1999 skuldi lata inn mvg-uppgerðir mánaðarliga ístaðin fyri kvartárliga. Orsøkin var, at felagið var í eftirstøðu og vantaði at senda fleiri uppgerðir inn.

Tá felagið letur inn mvg-uppgerð fyri tíðarskeiðið 1. januar til 31. mars 1999, sendir Toll- og Skattstova Føroya felagnum uppgerðirnar aftur við tilvísing til kravið um mánaðarligar uppgerðir.

Felagið lat tó ongar uppgerðir inn og Toll- og Skattstova Føroya gjørdi onga meting fyrr enn 21. februar 2002, eftir at hava fingið fráboðan frá Stýrinum um, at uppgerðirnar manglaðu.

Tann 18. apríl 2002 er Toll- og Skattstova Føroya á eftirlitsvitjan hjá smápartafelagnum. Upplýst verður í eftirlitsfrágreiðingini, at ein orsøk til eftirlitið var, at felagið ikki hevði latið inn mvg uppgerðir fyri 1999, 2000, 2001 og fram til 31. mars 2002.

Eisini er upplýst her, at mvg-uppgerðirnar áttu at verið automatiskt mettar, so hvørt sum freistin fyri at lata tær inn var farin, men at hetta av einari ella aðrari orsøk ikki var gjørt. Økisskrivstovan fekk í januar 2002 fráboðan frá Stýrinum um, at uppgerðirnar manglaðu, og tær vóru tá fyribilsásettar.

Kærarin hevði uppgerðirnar fyri árini 1999, 2000 og 2001 við til eftirlitsvitjanina í apríl 2002.

Í eftirlitsfrágreiðingini er eisini upplýst, at kærarin, tá hann var spurdur um orsøkina til, at mvg-uppgerðirnar ikki vóru innsendar, tók alla ábyrgdina á seg sjálvan. Hann kendi reglurnar og visti, at hann átti at havt latið inn. Men ongin peningur hevði verið tøkur at gjalda mvg við, og tí hevði felagið ikki latið inn. Tað var ikki fyri at sleppa sær undan.

Toll- og Skattstova Føroya metir, at tað, sum er avgerandi, er, at felagið hevur uppkravt mvg uttan at avrokna og ikki tað, at Toll- og Skattstova Føroya ikki hevur sent girokort út, og at kærarin átti at vita hetta.

Í skrivi frá 28. oktober 2002 vísir Toll- og Skattstova Føroya á § 20 í meirvirðisgjaldslógini, har tað stendur, at skrásett virki skulu seinast 1 mánaða og 10 dagar aftaná endan á hvørjum tíðarskeiði boða T&S frá støddini á útgangandi og inngangandi avgjaldinum í tíðarskeiðnum.

T&S vísir harnæst á § 21, at um uppgerð ikki verður latin inn til tíðina, verður avgjaldið hækkað og á § 22, at avgjaldið fellur til gjaldingar og skal gjaldast ein mánaða og 10 dagar aftan á endan á avgjaldstíðarskeiðnum, og um avgjaldið ikki verður goldið til tíðina, verður renta roknað sum ásett í § 22, stk. 2.

Viðmerkingar og avgerðin hjá Skatta- og avgjaldskærunevndini.
Nevndin viðmerkti, at øll meirvirðisgjaldsskrásett virki skulu við endan á hvørjum avgjaldstíðarskeiði boða Toll- og Skattstovu Føroya frá støddini á inngangandi og útgangandi avgjaldinum í áður nevnda tíðarskeiði, jbr. § 20 í meirvirðisgjaldslógini. Verður henda uppgerð ikki latin inn til tíðina, verður avgjaldið hækkað, jbr. § 21 í meirvirðisgjaldslógini.

Í hesum føri hevur smápartafelagið ikki latið inn uppgerðir til tíðina, og avgjaldið er tí hækkað sambært § 21. Hetta verður heldur ikki mótmælt av tygum, men ført verður fram, at hetta er einasta avleiðingin, sum Toll- og Skattstova Føroya hevur heimild til, tá Toll- og Skattstova Føroya ikki kann krevja rentur av ikki útskrivaðum kravi, bert tí virkið ikki hevur latið inn uppgerð.

Men umframt at seta krav fram um, at uppgerð skal latast inn innan ávísa freist, setir meirvirðisgjaldslógin eisini tað krav, at avgjaldið verður goldið í seinasta lagi ein mánaða og 10 dagar aftan á endan á avgjaldstíðarskeiðnum, jbr. § 22. Hetta er sama freistin, sum er galdandi fyri innlatan av uppgerðini.

Tað eru soleiðis tvær treytir, sum skulu verða loknar ein mánaða og 10 dagar aftaná avgjaldstíðarskeiðið. Uppgerðin skal latast inn, og avgjaldið skal rindast, t.v.s. at tá er mvg-kravið gjaldkomið. Avleiðingin av, at avgjaldið ikki verður goldið til tíðina er, at roknað verður 1% í mánaðarligari rentu fyri hvønn mánaða frá og við gjaldkomumánaðinum.

Gjaldkomudagurin er knýttur at avgjaldstíðarskeiðnum og ikki at, nær uppgerð er latin inn, ella um mett hevur verið um avgjaldið. Líkamikið um uppgerð er latin inn ella ikki, er gjaldkomudagurin tann sami.

Eitt avgjaldstíðarskeið er vanliga ársfjórðingurin, jbr. § 20, stk. 2. Men í hesum føri hevur smápartafelagið fingið boð um stytt avgjaldstíðarskeið, og avgjaldstíðarskeiðini hjá felagnum eru tí álmanakkamánaðurin og gjaldkomudagurin 15 dagar aftaná, jbr. § 23a, stk. 1. Heimildin fyri renturokningini er framvegis í § 22, stk. 2.

Tygum gera galdandi, at tá Toll- og Skattstova Føroya ikki hevur sent nakað krav til virkið um skuldina, kann Toll- og Skattstova Føroya ikki krevja rentur.

Men meirvirðisgjaldsskipanin virkar á tann hátt, at virkini sjálvi gera upp støddina á tí avgjaldi, sum tey skulu gjalda. Tað er ikki soleiðis, at eftir, at uppgerð er latin inn, skrivar Toll- og Skattstova Føroya eina rokning til viðkomandi. Bert í teimum førum, har virki ikki hevur røkt sína skyldu og latið uppgerð inn, fer Toll- og Skattstova Føroya inn at meta.

Sjálvandi er tað óheppi og átti ikki at komið fyri, at tað ganga trý ár, áðrenn Toll- og Skattstova Føroya verður varug við, at ongar uppgerðir eru latnar inn, og metingin verður gjørd. Men tað verður ikki mett at hava nakra ávirkan á renturokningina, tá heimildin at renturokna sum nevnt er knýtt at gjaldkomudegnum, og hesin er ásettur fast í lógini.

Meting er ikki ein fyritreyt fyri at rokna rentur, men heldur eitt amboð at áseta avgjaldið, tá ongin uppgerð er komin frá skattgjaldaranum. Samanber við omanfyristandandi um, at tað er virkið sjálvt, sum skal gera upp og gjalda.

Nevndin viðmerkti eisini, at kærarin er vitandi um, at hann skal lata uppgerðir inn og skal gjalda avgjald. Orsøkin til at hann fekk sendandi aftur uppgerðina fyri tíðarskeiðið 1. januar 1999 til 31. mars 1999 var, at hann ikki hevði gjørt mánaðarliga uppgerð, sum hann annars hevði fingið boð um í skrivi frá Toll- og Skattstovu Føroya frá 4. januar 1999. Hetta fekk hann at vita í brævinum, sum var sent honum saman við uppgerðunum fyri nevnda tíðarskeið. Gjaldkomudagurin, tá kravið fellur til gjaldingar, má sigast at verða fast ásettur í meirvirðisgjaldslógini, og tá heimildin fyri at rokna rentur av ov seint goldnum avgjaldi er knýtt at hesum degi, verður mett, at tað ikki er nakar ivi um, at Toll- og Skattstova Føroya hevur heimild til at rokna rentur frá hesum degi, hóast ongin meting er gjørd, og felagið ikki hevur fingið nakra rokning. Ella við øðrum orðum, renturokningin kann gerast frá tí degi, tá avgjaldið eftir lógini átti at verið goldið, hóast Toll- og Skattstova Føroya ikki hevur gjørt eina meting, og hóast Toll- og Skattstova Føroya ikki setir kravið fram fyrr enn í 2002, tvs. nærum trý ár eftir, at fyrsti partur av rokningini skuldi verið goldin.

Viðmerkjast kann í hesum sambandi, at ongar serstakar rentureglur eru ásettar fyri t.d. meting. Um omanfyristandandi ikki var galdandi, nær skuldi ein so sagt, at gjaldkomudagurin var, og renturokning skuldi byrja, tá felag ikki letur inn uppgerð og ikki rindar.

Her kann eisini vísast á brot úr Momsvejledning frá 1997 frá donsku skattamyndugleikunum um rokning av rentu, síða 324: “Er der foretaget en foreløbig ansættelse af tilsvaret, beregnes renten fra den dag momsen for den pågældende momsperiode forfaldt til betaling.”
Hóast rentulógin ikki er galdandi í hesum føri, jbr. § 1 í rentulógini, kann til samanberingar nevnast, at høvuðsreglan eftir hesi lóg er, at renta ikki kann krevjast fyri tíðarskeiðið áðrenn gjaldkomudagin, jbr. § 2. Men er gjaldkomudagurin ásettur frammanundan, skal renta gjaldast frá hesum degi, jbr. § 3. Um gjaldkomudagurin ikki er ásettur, skal renta gjaldast, tá ein mánaði er gingin frá tí, at kravánarin hevur sett fram krav um, at skuldin verður rindað og at vantandi gjalding hevur renturokning við sær.

Samanumtikið metir nevndin, at heimildin at krevja rentur av ov seint goldnum avgjaldi er knýtt at gjaldkomudegnum Tá hesin dagur er ásettur í lógini til at verða 1 mánaða og 10 dagar ávikavist 15 dagar aftan á endan á avgjaldstíðarskeiðnum (um talan er um stytt avgjaldstíðarskeið), og hetta eisini er greitt definerað í lógini, verður mett, at heimildin hjá Toll- og Skattstovu Føroya at krevja smápartafelagið eftir rentu av ógoldnum avgjaldi frá 1. januar.
1999 til 31. mars 2002 er greið. Tí avgjørdi Skatta- og avgjaldskærunevndin at staðfesta avgerðina hjá Toll- og Skattstovu Føroya.

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini.

